
Clár na bPáirtithe Polaitíochta, – An tAcht um Athchóiriú Toghcháin, 2022
Leagtar amach i gCaibidil 6 den Acht um Athchóiriú Toghcháin 2022 (Ailt 41-55) an dóigh a n-oibríonn Clár na bPáirtithe Polaitíochta. Mar shampla, áirítear leis sin, faoi Alt 51, próiseas achomharc trínár féidir le bord achomharc atá comhdhéanta de chomhaltaí an Choimisiúin athbhreithniú a dhéanamh ar na cinntí a dhéanann Cláraitheoir na bPáirtithe Polaitíochta. 

	CAIBIDIL 6
Feidhmeanna chlárú na bpáirtithe polaitiúla
Cláraitheoir na bpáirtithe polaitíochta
41. (1) Beidh oifig ann, a dtabharfar Cláraitheoir na bPáirtithe Polaitíochta (dá ngairtear an “Cláraitheoir” sa Chaibidil seo) ar a sealbhóir agus déanfaidh an Cláraitheoir, faoi réir na Caibidle seo, Clár na bPáirtithe Polaitíochta a ullmhú agus a choinneáil ar bun.
(2) (a) Is é an Cláraitheoir an duine a bheidh i seilbh oifig phríomhfheidhmeannach an Choimisiúin i láthair na huaire.
( b ) Má tá oifig an phríomhfheidhmeannaigh folamh agus fad a bheidh sí folamh nó mura bhfuil sealbhóir na hoifige sin ábalta dualgais na hoifige a chomhlíonadh mar gheall ar bhreoiteacht, ar bheith as láthair nó ar chúis eile, gníomhóidh ball foirne arna ainmniú ag an gCathaoirleach mar Chláraitheoir chun críocha na Caibidle seo agus tuigfear tagairtí sa Chaibidil seo don Chláraitheoir dá réir sin.
(3) Beidh an Cláraitheoir neamhspleách i gcomhlíonadh a fheidhmeanna nó a dhualgas nó a dualgas.
Clár na bpáirtithe polaitíochta
42. (1) Is é Clár na bPáirtithe Polaitíochta arna ullmhú agus arna choimeád ar bun faoin gCuid seo Clár na bPáirtithe Polaitíochta a bheidh i bhfeidhm díreach roimh thosach feidhme an ailt seo.
(2) Tuigfear tagairt in aon achtú do chlár na bpáirtithe polaitíochta mar thagairt ina gcuimsítear tagairt do Chlár na bPáirtithe Polaitíochta arna ullmhú agus arna choinneáil ar bun faoin gCaibidil seo.

Iarratas ar chlárú na bpáirtithe polaitiúla
43. (1) Féadfaidh páirtí polaitíochta nach mbeidh, roimh an lá bunaithe, cláraithe i gClár na bPáirtithe Polaitíochta iarratas a dhéanamh chuig an gCláraitheoir chun go gclárófar amhlaidh iad mar pháirtí atá eagraithe sa Stát, nó i gcuid de a shonrófar san iarratas, chun dul san iomaíocht i ngach ceann nó ceann ar bith de na toghcháin seo a leanas:
(a) toghchán don Dáil
(b) toghchán Eorpach
(c) toghchán áitiúil.
(2) Déanfar iarratas ar chlárú faoin alt seo i scríbhinn i cibé foirm a shonróidh an Cláraitheoir agus beidh cibé sonraí a shonrófar san fhoirm ann.
(3) I gcás nach mbeidh iarratas ó pháirtí polaitíochta ar chlárú i gClár na bPáirtithe Polaitíochta faoi alt 25 d’Acht 1992 comhlánaithe roimh an lá bunaithe, comhlánófar an t-iarratas ar an lá bunaithe nó dá éis faoin alt seo.
Suaitheantais pholaitiúla a chlárú
44. (1) (a) Féadfaidh páirtí polaitíochta iarratas a dhéanamh chun suaitheantas amháin a chlárú i gClár na bPáirtithe Polaitíochta a úsáidfidh iarrthóirí an pháirtí ar pháipéir bhallóide.
(b) Déanfar iarratas faoin alt seo i scríbhinn i cibé foirm a shonróidh an Cláraitheoir agus de réir na dtreoracha a shonrófar san fhoirm.
(2) Ní dheonóidh an Cláraitheoir iarraidh ar chlárú i ndáil le suaitheantas má bhaineann an méid seo a leanas leis an suaitheantas—
(a) is dóigh go gcuirfí mearbhall leis ar vótálaithe le suaitheantas atá cláraithe cheana féin do pháirtí eile,
(b) tá sé gáirsiúil nó maslach,
(c) mar gheall ar a chineál, is dócha go mbeadh sé ina chion é a fhoilsiú, nó
(d) tá focal nó nath ann lena gcuirfí cosc, de bhua alt 46, ar chlárú an pháirtí i gClár na bPáirtithe Polaitíochta dá mba ainm an pháirtí nó cuid d’ainm an pháirtí é.

	Critéir cháilitheacha maidir le clárú na bpáirtithe polaitiúla
45. Faoi réir alt 46, cláróidh an Cláraitheoir páirtí polaitíochta a dhéanfaidh iarratas ar chlárú ar choinníoll go gcomhlíonann an t-iarratas ceanglais na Caibidle seo agus—
(a) go bhfuil an páirtí eagraithe sa Stát nó i gcuid de a shonraítear san iarratas mar pháirtí atá eagraithe chun dul san iomaíocht i ngach ceann nó i gceann ar bith de na toghcháin dá dtagraítear in alt 43(1),
(b) (i) (I) nach bhfuil níos lú ná 300 comhalta taifeadta ag an bpáirtí nó, i gcás ina ndéanann páirtí iarratas ar chlárú mar pháirtí atá eagraithe chun dul san iomaíocht i dtoghcháin i gcuid den Stát nó i dtoghcháin áitiúla amháin, 100 comhalta taifeadta, a bhfuil 18 mbliana d'aois slánaithe ag gach duine acu (in aon cheann de na cásanna thuasluaite),
agus
(II) go bhfuil 50 faoin gcéad ar a laghad de na comhaltaí taifeadta cláraithe sa chlár toghthóirí,
(ii) go bhfuil comhalta amháin ar a laghad ag an bpáirtí atá, tráth a dhéanfar an t-iarratas ar chlárú, ina chomhalta nó ina comhalta de Dháil Éireann nó ina ionadaí nó ina hionadaí i bParlaimint na hEorpa (bíodh sé sin de bharr gur toghadh é nó í mar chomhalta nó mar ionadaí sa Stát nó gur ainmníodh é nó í mar iarrthóir ionaid faoi Acht 1997) agus a dheimhníonn i scríbhinn don Chláraitheoir go bhfuil sé nó sí ina chomhalta nó ina comhalta den pháirtí, nó
(iii) i gcás ina ndéanann páirtí iarratas ar chlárú mar pháirtí atá eagraithe chun dul san iomaíocht i dtoghchán áitiúil amháin, go bhfuil 3 chomhalta ar a laghad aige atá, tráth a dhéanfar an t-iarratas ar chlárú, ina gcomhaltaí d’údarás áitiúil agus a dheimhníonn gach duine i scríbhinn don Chláraitheoir go bhfuil sé nó sí ina chomhalta nó ina comhalta den pháirtí,
agus
(c) go bhfuil eagrú agus treo an pháirtí á rialú le bunreacht, meabhrán comhlachais nó doiciméad eile den sórt sin nó le rialacha eile i scríbhinn arna nglacadh ag an bpáirtí agus ina ndéantar foráil maidir le
(i) cruinniú bliantúil nó cruinniú tréimhsiúil eile nó comhdháil de chuid an pháirtí, agus
(ii) stiúradh ghnó an pháirtí ag coiste feidhmiúcháin nó ag comhlacht comhchosúil atá tofa ag an bpáirtí.

	Teideal na bpáirtithe polaitíochta
46. Ní chlárófar páirtí polaitíochta i gClár na bPáirtithe Polaitíochta má bhaineann an méid seo a leanas leis an ainm—
(a) tá sé ionann le hainm nó giorrúchán nó acrainm ainm aon pháirtí atá cláraithe i láthair na huaire i gClár na bPáirtithe Polaitíochta nó, atá beagnach cosúil leis an ainm, giorrúchán nó acrainm sin ar dóigh go mbeidh sé míthreorach, mearbhlach nó go mbeadh sé ina chúis le dallamullóg,
(b) tá níos mó ná 6 fhocal ann, nó
(c) i gcás páirtí a oibríonn i ndáil le cuid áirithe den Stát, nach gcuimsítear ann tagairt don chuid sin chun go ndéanfaí idirdhealú idir an páirtí agus an páirtí a oibríonn amhlaidh.
Mionsonraí atá le taifead i gclár na bpáirtithe polaitíochta
47. Cuirfear na sonraí seo a leanas isteach i gClár na bPáirtithe Polaitíochta i leith páirtí polaitíochta a bheidh cláraithe ann—
(a) ainm an pháirtí, lena n-áirítear aon ghiorrúchán nó aon acrainm den ainm,
(b) an suaitheantas, má deonaíodh iarratas maidir lena chlárú faoi alt 44,
(c) seoladh cheanncheathrú an pháirtí,
(d) ainm nó ainmneacha oifigeach nó oifigigh an pháirtí atá údaraithe chun deimhnithe a shíniú lena bhfíordheimhnítear iarrthóireacht iarrthóirí an pháirtí ag toghcháin.
(e) an cineál nó na cineálacha toghcháin dá bhfuil an páirtí cláraithe mar thoghcháin atá eagraithe chun dul san iomaíocht ina leith,
(f) i gcás ina bhfuil an páirtí cláraithe chun dul san iomaíocht i dtoghcháin i gcuid shonraithe den Stát, tagairt dó sin agus don chuid den Stát lena mbaineann,
(g) ainm aon ghrúpa pholaitiúil nó páirtí polaitíochta Eorpaigh de réir alt 48, agus
(h) ainm agus seoladh gach aonaid cuntasaíochta[footnoteRef:1] de chuid an pháirtí polaitíochta agus ainm agus seoladh an duine fhreagraigh nó[footnoteRef:2] na ndaoine freagrach san aonad cuntasaíochta. [1:  ciallaíonn “aonad cuntasaíochta”, i ndáil le páirtí polaitíochta, brainse, lena n-áirítear ceanncheathrú páirtí polaitíochta más aonad cuntasaíochta ar leith nó fo-eagraíocht eile de chuid an pháirtí é, a fhaigheann tabhartas in aon bhliain áirithe dar luach níos mó ná €100.
 ]  [2:  ciallaíonn “duine freagrach”, i ndáil le haonad cuntasaíochta, an cisteoir nó aon duine eile atá freagrach as déileáil le tabhartais don aonad, nó, i ndáil le tríú páirtí, an duine nó na daoine atá freagrach as an eagraíocht, as an mbainistíocht nó as gnóthaí airgeadais an tríú páirtí.] 

Grúpaí polaitiúla
48. Páirtí atá cláraithe i gClár na bPáirtithe Polaitíochta mar pháirtí atá eagraithe chun dul san iomaíocht i dtoghchán Eorpach, nó a dhéanann iarratas ar chlárú den sórt sin i gClár na bPáirtithe Polaitíochta, i gcás ina gcuireann sé nó sí in iúl don Chláraitheoir go bhfuil comhalta den pháirtí, atá ina ionadaí i bParlaimint na hEorpa (bíodh sé sin de bharr gur toghadh an comhalta mar sin mar ionadaí sa Stát nó gur ainmníodh an duine sin mar iarrthóir ionaid faoin Dara Sceideal d’Acht 1997), ina chomhalta nó ina comhalta de—
(a) grúpa polaitiúil arna bhunú i gcomhréir le rialacha nós imeachta Pharlaimint na hEorpa, nó
(b) páirtí polaitiúil Eorpach,
Nótálfaidh an Cláraitheoir, má dheimhníonn an comhalta don Chláraitheoir i scríbhinn gur comhalta den pháirtí sin agus den ghrúpa polaitiúil nó den pháirtí polaitiúil Eorpach sin é nó í, ar Chlár na bPáirtithe Polaitíochta, i ndáil leis an bpáirtí, ainm an ghrúpa pholaitiúil nó an pháirtí pholaitiúil Eorpaigh sin.

	Fógra faoi chinneadh ar iarratas ar chlárú
49. A luaithe is féidir, i ndiaidh dó nó di iarratas ar chlárú faoin gCuid seo a bhreithniú, cuirfidh an Cláraitheoirí a chinneadh nó a cinneadh in iúl don iarratasóir lena mbaineann agus, i gcás inar diúltófar an t-iarratas, cuirfidh an Cláraitheoir na cúiseanna leis in iúl dó nó di agus gur féidir leis an iarratasóir achomharc a dhéanamh i gcoinne an chinnidh faoi alt 51, agus cuirfidh sé faoi deara go bhfoilseofar fógra ina thaobh san Iris Oifigiúil.
Leasuithe ar Chlár na bPáirtithe Polaitíochta
50. (1) Má thagann aon athrú ar na sonraí a cuireadh isteach i gClár na bPáirtithe Polaitíochta maidir le hainm nó ainmneacha oifigigh nó oifigeach páirtí polaitíochta dá dtagraítear in alt 47(d) nó ar sheoladh cheanncheathrú an pháirtí, cuirfidh an páirtí, a luaithe is féidir i ndiaidh an athraithe, an t-athrú in iúl don Chláraitheoir agus, más iomchuí, leasóidh an Cláraitheoir na sonraí a bheidh curtha isteach sa chlár i ndáil leis an bpáirtí dá réir sin.
(2) Féadfaidh páirtí polaitíochta atá cláraithe i gClár na bPáirtithe Polaitíochta iarratas a dhéanamh i scríbhinn chuig an gCláraitheoir i cibé foirm a shonróidh an Cláraitheoir, go ndéanfar aon cheann de na sonraí, (seachas na cinn dá dtagraítear i bhfo-alt (1)) lena n-áirítear suaitheantas an pháirtí a cuireadh isteach sa chlár i ndáil leis an bpáirtí, a leasú agus breithneoidh an Cláraitheoir gach iarratas dá leithéid, agus féadfaidh sé, faoi réir na Caibidle seo, an clár a leasú dá réir sin.
(3) A luaithe is féidir, i ndiaidh dó nó di iarratas ar leasú ar an gclár faoi fho-alt (2) a bhreithniú, cuirfidh an Cláraitheoirí a chinneadh nó a cinneadh agus na cúiseanna leis in iúl don iarratasóir lena mbaineann agus cuirfidh sé nó sí in iúl dó nó di gur féidir leis nó léi achomharc a dhéanamh i gcoinne an chinnidh faoi alt 51, agus cuirfidh sé faoi deara go bhfoilseofar fógra faoin gcinneadh san Iris Oifigiúil.
(4) Déanfaidh an Cláraitheoir, maidir le gach páirtí atá cláraithe sa chlár, fiosrú i scríbhinn uair amháin ar a laghad sa bhliain ó dhuine freagrach dá dtagraítear in alt 47(h) cé acu an mian leis an bpáirtí fanacht ar an gclár agus, mura bhfaighidh an Cláraitheoir freagra dearfach ar an bhfiosrú sin laistigh de 21 lá ón dáta ar a ndearnadh an fiosrú sin, beidh feidhm ag fo-alt (6) i ndáil leis an bpáirtí.
(5) Agus freagra á thabhairt ag an duine freagrach ar fhiosrú faoi fho-alt (4), soláthróidh an duine freagrach don Chláraitheoir ainm agus seoladh gach aonaid cuntasaíochta de chuid an pháirtí agus ainm agus seoladh dhuine fhreagrach nó dhaoine fhreagracha an aonaid cuntasaíochta, lena n-áirítear aon athruithe a tharla le linn na tréimhse ón uair dheireanach ar soláthraíodh na sonraí don Chláraitheoir agus cuirfidh an Cláraitheoir na sonraí a sholáthrófar isteach sa chlár.
(6) I gcás ina dteipeann ar pháirtí polaitíochta atá cláraithe sa chlár cloí le fo-alt (1), nó i gcás nach gcuirtear ar chumas an Chláraitheora leis an bhfaisnéis a sholáthair sé nó sí, lena maítear go gcomhlíontar an fo-alt sin, alt 47 a chomhlíonadh nó go dteipeann air seachas sin ceanglais na Caibidle seo a chomhlíonadh, déanfaidh an Cláraitheoir, i ndiaidh cibé fiosrú is cuí leis nó léi, fógra a fhoilsiú san Iris Oifigiúil go bhfuil sé beartaithe aige clárú an pháirtí a chur ar ceal agus tabharfaidh an Cláraitheoir fógra don pháirtí lena mbaineann faoina bhfuil beartaithe agus gur féidir leis an bpáirtí achomharc a dhéanamh i gcoinne an chinnidh faoi alt 51.
(7) Aon amhras, díospóid nó ceist a ardófar i ndáil leis na sonraí nach mór a chur isteach sa chlár de bhun alt 47, cinnfidh an Coimisiún iad agus measfar gur achomharc a bheidh iontu faoi alt 51, agus féadfaidh an Cláraitheoir nó an páirtí polaitíochta lena mbaineann an t-amhras, an díospóid nó an cheist a chur faoi bhráid an Choimisiúin de réir an ailt sin.

Achomharc i gcoinne chinneadh an Chláraitheora
51. (1) Cinneadh ón gCláraitheoir i ndáil le—
(a) iarratas ar chlárú faoi alt 43 nó 44,
(b) iarratas faoi alt 50 ar leasú ar na sonraí arna gcur isteach i ndáil le páirtí i gClár na bPáirtithe Polaitíochta, nó
(c) clárú páirtí a cuireadh ar ceal faoi alt 50(6), féadfar é a cheistiú trí bhíthin achomhairc chuig an mBord faoin alt seo agus, go dtí go gcinnfidh an Bord achomharc den sórt sin, ní bheidh éifeacht ag cinneadh an Chláraitheora.
(2) I gcás gur chinn an Cláraitheoir diúltú d’iarratas ar chlárú lena n-áirítear clárú suaitheantais nó iarratas ar leasú ar an gclár agus gur shonraigh sé nó sí na cúiseanna leis sin a dhéanamh de réir alt 49 nó 50(3), measfar go mbeidh ráiteas mar sin leordhóthanach maidir leis na cúiseanna leis an gcinneadh.
(3) ( a ) Tráth nach déanaí ná 12 meán lae, an t-aonú lá is fiche i ndiaidh cinneadh ón gCláraitheoir ar iarratas ar chlárú faoi alt 43 nó 44 a fhoilsiú san Iris Oifigiúil, nó chun na sonraí a cuireadh isteach sa chlár faoi alt 50(1) i ndáil le páirtí a leasú nó i ndáil le clárú páirtí a chur ar ceal faoi alt 50(6), féadfar achomharc a dhéanamh chuig an mBord i gcoinne an chinnidh—
(i) i gcás cinnidh diúltú d’iarratas ar chlárú lena n-áirítear clárú suaitheantais nó iarratas ar leasú ar an gclár, ón bpáirtí a rinne an t-iarratas,
(ii) i gcás cinnidh iarratas ar chlárú nó iarratas ar leasú ar an gclár a cheadú, ó aon pháirtí polaitíochta a bheidh cláraithe sa chlár tráth a thabharfaidh an Cláraitheoir an fógra sin,
(iii) i gcás cinnidh clárú a chur ar ceal, ag an bpáirtí a bhfuil sé beartaithe a chlárú nó a clárú a chur ar ceal.
(b) I gcás nach ndéanfar aon achomharc faoin alt seo laistigh den tréimhse a shonraítear i mír (a), tiocfaidh an cinneadh chun bheith ina chinneadh críochnaitheach ar dhul in éag na tréimhse sin agus tabharfaidh an Cláraitheoir fógra don iarratasóir nó, de réir mar a bheidh, don pháirtí, a bhfuil sé beartaithe a chlárú nó a clárú a chur ar ceal.
(c) Is i scríbhinn a bheidh achomharc faoin alt seo, sonrófar ann na forais ar a bhfuil an t-achomharc á ndéanamh, díreofar é chuig an gCathaoirleach agus seachadfar é nó cuirfear é sa phost é chun go sroichfidh sé an Cathaoirleach tráth nach déanaí ná an t-am a shonrófar i mír (a), mar aon leis an éarlais dá dtagraítear i mír (d), agus aon achomharc dá leithéid a gheobhaidh an Cathaoirleach i ndiaidh an ama sin gan an éarlais sin leis, ní thabharfaidh an Coimisiún aird air nó breithneoidh sé é.
(d) Ní bhreithneoidh an Bord achomharc faoin alt seo mura rud é, nuair a dhéanfar an t-achomharc, go ndéanfaidh an t-achomharcóir éarlais €500 a thaisceadh leis an gCathaoirleach nó go ndéanfar í a thaisceadh thar ceann an achomharcóra. Tabharfar an tsuim sin ar ais ar chinneadh an achomhairc don té a rinne é mura measann an Bord go bhfuil an t-achomharc fánach nó cráiteach agus go n-ordóidh sé go bhforghéillfear an éarlais.
( e ) Aon éarlais a fhorghéillfear faoin alt seo, déanfaidh an Cathaoirleach í a dhiúscairt ar cibé modh a ordóidh an tAire Airgeadais.
(f) Déanfaidh an Cathaoirleach an méid seo a leanas, díreach ar achomharc a fháil faoin alt seo—
(i) fógra a thabhairt don Chláraitheoir faoi fháil dá leithéid,
(ii) cóip den achomharc a thabhairt don Chláraitheoir,
(iii) fógra a fhoilsiú san Iris Oifigiúil gur taisceadh achomharc, agus
(iv) na doiciméid i dtaca leis an achomharc a chur ar fáil lena n-iniúchadh gach tráth áisiúil.
(4) (a) Le linn don Bhord achomharc faoin alt seo a chinneadh, breithneoidh sé an méid seo a leanas—
(i) na forais leis an achomharc arna lua de bhun fho-alt (3)(c), agus
(ii) pé faisnéis (más ann di) a cuireadh ar fáil don Chláraitheoir i ndáil leis an iarratas ar chlárú (lena n-áirítear suaitheantas páirtí polaitíochta a chlárú), i ndáil leis an iarratas ar leasú ar an gclár nó i ndáil le cur ar ceal beartaithe an chláraithe, de réir mar a bheidh.
(b) Tabharfaidh an Cláraitheoir pé faisnéis don Choimisiún i ndáil le gach achomharc a bhreithneofar de bhun an ailt seo a iarrfadh an Coimisiún le réasún uaidh nó uaithi.
(c) I gcás ina dtabharfar faisnéis de bhreis ar an bhfaisnéis dá dtagraítear i mír (a)(ii) don Choimisiún, cuirfear an t-iarratas ar achomharc, má mheasann an Coimisiún gur iomchuí sin agus má ordaíonn sé dá réir sin, ar ais chuig an gCláraitheoir lena bhreithniú agus déileálfar leis, más cuí, mar iarratas nua ar chlárú nó mar leasú ar an gclár ag an gCláraitheoir.
(d) Beidh cinneadh an Choimisiúin críochnaitheach agus ceangailteach.
(5) Cinneadh ón gCláraitheoir ar iarratas ar chlárú, lena n-áirítear suaitheantas a chlárú, nó ar leasú ar na sonraí a cuireadh isteach sa chlár i leith páirtí nó i ndáil le clárú páirtí a chur ar ceal faoi alt 50 nó cinneadh ón gCoimisiún maidir le hachomharc faoin alt seo, ní bheidh éifeacht aige i ndáil leis an toghchán iomchuí i gcás ina mbeidh an cinneadh ón gCláraitheoir nó ón gCoimisiún déanta nó go mbeidh an tréimhse chun achomharc a dhéanamh faoi fho-alt (3) i gcoinne chinneadh an Chláraitheora imithe in éag—
(a) i gcás toghchán don Dáil i ndáil le páirtí atá cláraithe nó ar mian leis nó léi clárú (lena n-áirítear suaitheantas páirtí polaitíochta a chlárú) mar pháirtí a bheidh eagraithe chun dul san iomaíocht i dtoghchán don Dáil, i ndiaidh dháta eisiúna an eascaire nó na n-eascairí,
(a) i gcás toghchán Eorpach i ndáil le páirtí atá cláraithe nó ar mian leis nó léi clárú (lena n-áirítear suaitheantas páirtí polaitíochta a chlárú) mar pháirtí a bheidh eagraithe chun dul san iomaíocht i dtoghchán Eorpach, i ndiaidh dháta déanta an ordaithe ón Aire faoi alt 10(1) d’Acht 1997,
(a) i gcás toghchán Eorpach i ndáil le páirtí atá cláraithe nó ar mian leis nó léi clárú (lena n-áirítear suaitheantas páirtí polaitíochta a chlárú) mar pháirtí a bheidh eagraithe chun dul san iomaíocht i dtoghchán Eorpach, i ndiaidh dháta déanta an ordaithe ón Aire faoi alt 26(2) d’Acht 2001,
(6) Cinnfidh an Bord achomharc faoin alt seo gan éisteacht ó bhéal mura rud é, agus aird á tabhairt ar imthosca áirithe an achomhairc, go measann sé gur gá éisteacht ó bhéal a sheoladh chun an t-achomharc a chinneadh go cuí agus go cothrom.
(7) Déanfaidh an Bord achomharc a tosaíodh faoi alt 25B d’Acht 1992 agus nach mbeidh críochnaithe roimh an lá bunaithe a sheoladh nó a thabhairt chun críche faoin alt seo ar an lá bunaithe nó dá éis.
(8) San alt seo, ciallaíonn “Bord” na comhaltaí den Choimisiún dá dtagraítear in alt 9(1).
Cóip den chlár a iniúchadh agus a sholáthar
52. (1) Coimeádfaidh an Cláraitheoir Clár na bPáirtithe Polaitíochta agus ceadóidh sé d’aon duine an clár a iniúchadh cibé tráth agus faoi cibé coinníollacha a shonróidh sé nó sí.
(2) I gcás ina ndéanfar ordú cúirte nó iarraidh ó aon duine go soláthróidh an Cláraitheoir an clár nó cóip de, beidh soláthar cóipe den chlár lena ngabhfar deimhniú ón gCláraitheoir go bhfuil an chóip sin ina cóip den chlár, in aon imeachtaí sibhialta nó coiriúla, ina fhianaise prima facie ar an bhfíoras arna dheimhniú amhlaidh agus ní bheidh sé riachtanach, mura n-ordóidh an chúirt amhlaidh i ndiaidh an deimhniú agus an chóip den chlár a fháil, go bhfreastalóidh an Cláraitheoir go pearsanta chun aon ábhar a bhaineann leis an gclár nó leis an deimhniú a fhianú.


Ceanglas cloí le hiarratas ón gCláraitheoir ar fhaisnéis
53. (1) Féadfaidh an Cláraitheoir a cheangal ar aon duine aon fhaisnéis atá á coinneáil ag an duine sin a thabhairt a theastóidh ón gCláraitheoir chun críocha a dhualgas nó a dualgas faoin gCaibidil seo.
(2) Gan dochar d’fho-alt (1), féadfaidh an Cláraitheoir a cheangal ar aon pháirtí polaitíochta a dhéanann iarratas ar chlárú (lena n-áirítear suaitheantas a chlárú) i gClár na bPáirtithe Polaitíochta nó ar leasú air, gach faisnéis den sórt sin a theastódh ón gCláraitheoir le réasún chun an t-iarratas a chinneadh a sholáthar, agus féadfaidh an Cláraitheoir diúltú d’iarratas aon pháirtí a dteipfidh air nó uirthi nó a dhiúltóidh aon fhaisnéis a iarrfar air nó uirthi faoin alt seo a thabhairt.
(3) Chun amhras a sheachaint agus in ainneoin údarás an Chláraitheora chun faisnéis a iarraidh, beidh sé de dhualgas ar gach páirtí polaitíochta a dhéanfaidh iarratas ar chlárú (lena n-áirítear suaitheantas a chlárú) sa chlár nó chun leasú a dhéanamh air, cibé faisnéis is gá a sholáthar don Chláraitheoir chun a chur ar chumas an Chláraitheora an t-iarratas a bhreithniú.
(4) Féadfaidh an Cláraitheoir an méid seo a leanas a éileamh—
(a) beidh dearbhú reachtúil arna dhéanamh ag an duine a thabharfaidh an fhaisnéis (nó pé duine eile is cuí leis an gCláraitheoir sna himthosca) ag gabháil le faisnéis a thabharfar chun críocha na Caibidle seo, go bhfuil, a mhéid is eol don duine agus mar a chreideann an duine, an fhaisnéis ceart i ngach gné ábhartha agus go bhfuil gach beart réasúnach déanta ag an duine chun bheith sásta maidir le cruinneas na faisnéise,
(b) déanfaidh iniúchóir poiblí aon ráiteas i ndáil le líon comhaltaí taifeadta páirtí.
(5) I bhfo-alt (4), ciallaíonn “iniúchóir poiblí” iniúchóir poiblí chun críocha Achtanna um Chumainn Tionscail agus Soláthair 1893 go 2021 agus Achtanna na gCara-Chumann 1896 go 2021.
Clárú i ndáil le cineálacha áirithe toghcháin
54. (1) I gcás ina bhfuil páirtí cláraithe i gClár na bPáirtithe Polaitíochta mar pháirtí atá eagraithe chun dul san iomaíocht i gcineál nó i gcineálacha áirithe toghcháin, ní bheidh éifeacht ag an gclárú ach amháin i ndáil le toghcháin den chineál nó de na cineálacha lena mbaineann.
(2) I gcás ina bhfuil páirtí cláraithe sa chlár mar pháirtí atá eagraithe chun dul san iomaíocht i dtoghchán nó i dtoghcháin i gcuid shonraithe den Stát, ní bheidh éifeacht ag an gclárú ach amháin i ndáil leis an gcuid sin den Stát.
Cóipeanna den chlár a sholáthar do chinn chomhairimh
55. Tráth nach déanaí ná an tríú lá (gan aird a thabhairt ar aon lá eisiata) i ndiaidh an lae a eiseofar eascaire nó eascairí i dtoghchán don Dáil faoi alt 39 d’Acht 1992, seolfaidh an Cláraitheoir chuig an gceann comhairimh nó chuig gach ceann comhairimh, de réir mar a bheidh, cóip de Chlár na bPáirtithe Polaitíochta a bheidh i bhfeidhm an tráth sin, lena n-áirítear cóip d’aon suaitheantais páirtithe polaitíochta atá cláraithe ann.

